Inter la 20-a kaj la 24-a de septembro, en Poznań, okazis la komenca sesio de Interlingvistikaj studoj. En tiu ĉi pola urbo, ekde la jaro 1998 tiujn studojn organizas Lingvistika Instituto de la Universitato Adam Mickiewicz, sub la gvido de prof. dr Ilona Koutny . (http://www.staff.amu.edu.pl/~interl/interlingvistiko/index.html)

El Kroatio jam en Poznan studis Tea Radovanović, Marija Jerković kaj Judita Rey Hudeček, dum la pasintaj jaroj. Ĉi-jare, la novan trijaran studadon komencis Dalibor Šeatović. La studado estas postdiploma, kaj finiĝas per atestilo pri plenumitaj postdiplomaj filologiaj studoj en la tereno de interlingvistiko. Interesa fakto estas ke oni studas en Esperanto. La studoj mem pritraktas vastan kampon de ĝenerale lingvistikaj,  interlingvistikaj  kaj strikte esperantologiaj temoj. Do, tie oni instruas pri gravaj lingvistikaj studobjektoj kaj pri la loko de interlingvistiko kaj esperantologio tiusence. Sed ankaŭ oni instruas pri tipe esperantaj temoj, kiel ekzemple esperanta kulturo kaj literaturo. Ĉi-jare estas 26 aliĝintoj el 14 landoj (7 el Brazilo, po 3 el Hispanio kaj Pollando, po 2 el Slovakio kaj Svedio, po 1 el Rusio, Kroatio, Irano, Ĉeĥio, Hungario, Nederlando, Belgio, Francio kaj Britio).
Pri la temo, Dalibor Šeatović diras: Unue mi dankas al la organizantoj de la studoj kadre de la Universitato Adam Mickiewicz, sed ankaŭ al la subtenantoj kiuj helpas funkciadon de la interlingvistikaj studoj. Nome, ESF (Esperantic Studies Foundation) el Usono, kaj kelkaj aliaj instituciaj kaj privataj subtenantoj estas tre gravaj per sia financa helpo. El la instituciaj subtenantoj elstaras la retpaĝaro www.edukado.net kaj ties estiganto Katalin Kováts, kiu teknike prizorgas la studmaterialojn kaj retan komunikadon inter la profesoroj kaj studentoj. Ili ne nur subtenas la Universitaton, sed ankaŭ la gestudentojn kiuj venas el vere diversaj landoj, kun tre diversaj ekonomiaj cirkonstancoj. Oni povas imagi kiom kostas la flugbileto de Brazilo aŭ de Irano ĝis Pollando. Estas tie ankaŭ la kostoj de loĝado kaj manĝado, kaj la kotizo por la studoj mem. La gestudentoj ankaŭ multe mem investas, ne nur monon, sed ankaŭ sian tempon kaj seriozan laboron, kaj tiusence montras sian dediĉon al la ideo. Ĉar ili kredas ke Esperanto - kaj la lingvo kaj la movado - tion meritas. Mi mem dankas pro la ESF stipendio, kiu kovras la studkotizon, kaj pro la subteno de unu tre afabla germana esperantistino kiu volis helpi la kandidaton el Kroatio.

Nia vojaĝo al Poznań komenciĝis tiel ke la kolego el Beograd, Johan Derks, la nederlandano kun la serbia adreso venis per buso al Zagreb. Milkilometran vojaĝon ni daŭrigis per mia aŭto ĝis Graz, kie aliĝis la kolego el Hungario Vajda Szilárd . Tiel ni triope atingis la celon, kaj sammaniere revenis hejmen. La studa sesio daŭris inter la 20-a kaj la 24-a de septembro, kun la programo de kvar studobjektoj. Tuj poste sekvis la Interlingvistika simpozio, al kiu kontribuis per vere interesa prelego ankaŭ nia kolego el Križevci Krunoslav Puškar. Post la simpozio, sekvis la renkontiĝo ARKONES (Artaj konfrontoj en Esperanto) kiun organizas polaj esperantistoj. Do, kion diri - naŭ vere interesaj kaj etosoplenaj tagoj. Venontfoje, nia devo estas veni al la universitato la 31-an de januaro, restante tie dum sep tagoj, kiam ni ekzameniĝos pri la kvar studobjektoj pri kiuj ni hejme plenumos la taskojn postulataj de la profesoroj. Post la ekzamenoj, sekvas novaj studobjektoj, kaj en tiu ritmo dum venontaj tri jaroj.

